
Efni: Umsögn um frumvarp til laga um breytingu á lögum um vexti og verðtryggingu, lögum um 
Seðlabanka Íslands, lögum um neytendalán og lögum um fasteignalán til neytenda (lán tengd 
erlendum gjaldmiðlum), 216. mál.

SFF eru sammála megin markmiðum frumvarpsins sem miða að því að gengistryggð lán verði heimiluð 
á ný hér á landi með takmörkunum sem lúta að neytendavernd og fjármálastöðugleika. Margar 
breytingar til bóta hafa verið gerðar á frumvarpinu. SFF benda þó á eftirfarandi atriði sem betur mega 
fara.

3. gr. frumvarpsins -  nýtt ákvæði 13a í lög um Seðalbanka Íslands nr. 36/2001
Í ákvæðinu er Seðlabankanum, að fengnu áliti fjármálastöðugleikaráðs, heimilað að setja lánastofnunum 
reglur um útlán tengd erlendum gjaldmiðlum til aðila sem ekki eru varðir fyrir gjaldeyrisáhættu. Þá segir 
m.a. að Seðlabankinn geti í reglunum ákveðið lánstíma, tegundir tryggingar og hámarkshlutfall lána sem 
eru tengd erlendum gjaldmiðlum a f heildarútlánasafni lánastofnunar.

SFF taka undir að rétt sé að Seðlabanki Íslands fái í hendur slíkt varúðartæki með aðkomu 
fjármálastöðugleikaráðs. Ákvæðið hefur verið gert nokkuð skýrara en var í upphaflega frumvarpinu en 
SFF telja orðalagið enn fela í sér of víðtækt framsal á löggjafarvaldi til framkvæmdavaldsins án skýrrar 
afmörkunar slíkrar reglusetningar. Orðlagið „varðir fyrir gjaldeyrisáhættu“ er o f opið enda fáir aðilar 
alfarið varðir fyrir gjaldeyrisáhættu og ekki gerður greinarmunur á stórum fyrirtækjum, litlum og 
meðalstórum fyrirtækjum eða neytendum.

4. gr. frumvarpsins -  breyting á 2. mgr. 37. gr. laga nr. 36/2001
Ákvæðið felur í sér heimild Seðlabankans til beitingar dagsekta vegna brota á reglum um bindisskyldu, 
laust fé og gjaldeyrisjöfnuð og er bætt við refsiheimild vegna brots á reglum Seðlabankans um lán tengd 
erlendum gjaldmiðlum. Almennt má efast um að ákvæði laganna sé fullnægjandi refsiheimild, enda 
veitir það stjórnvaldi takmarkalausa heimild til að ákveða viðurlög við broti á reglum sem það sjálft 
setur á grunni opinnar og matskenndrar heimildar.

7. gr. frumvarpsins -  breyting á 10. gr. laga um neytendalán nr. 33/2013
Í a-lið er lagt til að framkvæma skuli greiðslumat e f  lán er tengt erlendum gjaldmiðlum jafnvel þó 
lánsfjárhæð sé undir hefðbundnum fjárhæðarmörkum 2. mgr. (2 milljónir fyrir einstakling). Ekki er ljóst 
hvers vegna þarf að gera sérstakt greiðslumat þegar lánsfjárhæð er undir fjárhæðarmörkum, einkum 
þegar horft er til ítarlegra ákvæða um upplýsingagjöf lánveitanda fyrir og við gerð lánasamnings, sbr. 7. 
og 12. gr. laga um neytendalán.

Í b-lið er lagt til að orðalagi 3. mgr. verði breytt. Áður var óheimilt að veita lán ef lánshæfis/greiðslumat 
leiddi í ljós að lántaki „hafi augljóslega ekki fjárhagslega burði“ til að standa í skilum. Víkja mátti frá 
þessu ef virði trygginga var hærra en heildarfjárhæð láns. Lagt er til að þessu verði breytt þannig að 
aðeins megi veita lán ef lánveitandi telur „líklegt að neytandi geti staðið í skilum“ að teknu tilliti til

lánshæfi/greiðslumats og að teknu tilliti til sérstaks greiðslumats lána tengdum erlendum gjaldmiðlum. 
Felld er brott undanþága um tillit til trygginga. Varðandi ofangreint ákvæði þá telja SFF að skilyrði þess 
séu orðin matskenndari og óljósari en áður. Það er töluverður munur á að einhver hafi „augljóslega ekki 
fjárhagslega burði“ og geti „líklega staðið í skilum“. Breytingin er til þess fallin að valda ágreiningi við 
viðskiptavini og getur til viðbótar varðað stjórnvaldssektum. Það er ekki til bóta.

8. gr. frumvarpsins -  ný grein 10a í lögum nr. 33/2013
Í ákvæðinu er mælt fyrir um sérstakt greiðslumat lána sem tengjast erlendum gjaldmiðlum til neytenda. 
SFF eru fylgjandi slíku greiðslumati en benda á að viðmið um „nægilegar“ tekjur, „verulegar“ 
gengisbreytingar, „verulega“ hækkun á vöxtum og „viðeigandi“ fjárhagslegar tryggingar eru opnar og 
matskenndar. Hér er enn um opið valdframsal að ræða og ströng ákvæði, geta gert að engu heimild til 
veitingu lána tegndum erlendum gjaldmiðli. Þá benda SFF á að við lánveitingu í erlendum gjaldmiðli 
ætti að vera heimilt að horfa til virðis trygginga af heildarfjárhæð láns (sem viðeigandi 
tryggingaráðstöfun), jafnvel þó að tryggingin væri ekki tengd erlendum gjaldmiðli. Sömu sjónarmið, að 
breyttum breytanda, eiga við um 21. gr. laga nr. 118/2016 um fasteignalán til neytenda.

10. gr. frumvarpsins -  ný grein 18. gr. a í lögum nr. 33/2013
Í ákvæðinu er mælt fyrir um skilyrðislausan og einhliða rétt neytanda til þess að breyta eftirstöðvum 
láns tengdum erlendum gjaldmiðlum í lán sem tengjast ekki erlendum gjaldmiðlum. SFF leggjast ekki 
gegn þeirri breytingu en benda á að ákvæðið mun auka kostnað og óvissu við gjaldmiðlastýringu 
fjármálafyrirtækja. Það kann að leiða til gjaldtöku vegna breytinga eða álags á lánskjör slíkra lána.

Loks er bent á að í greinargerð er ítrekað minnst á „gengistryggð lán“ Með því að það hugtak finnst 
hvorki í frumvarpinu eða eldri lögum kann lögskýringagildi greinargerðarinnar að missa marks að 
einhverju leyti sökum skorts á tengingum við áður skilgreind hugtök eða orðnotkun. Bæta mætti úr þessu 
á einfaldan hátt með því að tiltaka þar sem það á við að átt sé við lán sem í umræðu og jafnvel 
dómsúrlausnum hafi á stundum verið nefnd „gengistryggð lán“

Virðingarfyllst, 
f.h. Samtaka fjármálafyrirtækja

Jóna Björk Guðnadóttir hdl.

Katrín Júlíusdóttir, framkvæmdastjóri

